
ЗА МАН

Ахыры 2-чи бетдеди.

Быйыл биринчи апрельни эсе-
плерине кёре,  Россельхозбанкны 
Къабарты-Малкъарда бёлюмюню 
(РСХБ) розница ёнкюч бла байламлы  
бохчасы 2,6 миллиард сомгъа жетген-
ди.  Ол санда биринчи кварталда  450 
адамгъа  350 миллион сомгъа жууукъ  
берилгенди. Ол, былтыр бу заман бла 
тенглешдиргенде, эки кереге кёпдю, 
деп билдириледи финанс учреждени-
яны пресс-службасындан. 

Клиентлени асламысы неда 75 про-
центи ипотека неда  пенсия кредитле  
алгъанладыла. 

- Къыралда къыйын экономика 
болумгъа да къарамай, хапчук сатып 
алыргъа   ёнкюч ахча берилгенлени  
санына танг  къошула барады. Анга     
банкны клиентлерине тап болурча  
къыйматлы ишлеген  программала 
себеплик этедиле. Аны бла бирге 
адамланы кёп санда  кредитле  ал-
гъанлары тамблагъы кюнлерине 
ышаннганларын да ачыкълайды, 
дейди РСХБ-ны республикада бёлю-
мюню таматасы Алим Сокуров. 

МАГОМЕТЛАНЫ Сулейман. 

Нальчик шахар округну мэ-
риясында муниципалитетни 
былтыргъы бюджети къалай 
толтурулгъанын сюзгендиле. 
Аны бла байламлы жыйылы-
угъа Жер-жерли самоуправ-
ленияны советини башчысы 
Игорь Муравьёв, аны орун-
басары Владимир Назранов, 
администрацияны башчысы-
ны орунбасарлары Анатолий 
Тонконог бла Атмырзаланы 
Земфира, Советни депутат-
лары, жамауатны келечиле-

ри къатышхандыла.
Финансла департаментни 

башчысы Ахмед Губачиков 
билдиргенича, бюджетге ахча 
асламысында налогладан, 
хакъ тёленип берилген жу-
мушладан, муниципалитетни 
иелигинде болгъан мюлкню 
ортакъгъа бериуден, мюл-
кню эмда башха ырысхыны 
сатыудан жыйылгъанды был-
тыр. Башха бюджетледен бё-
люннген ахчаны да къошса, 
4 миллиард 886 миллион сом 

тюшгенди. Ол буруннгу жылны 
кёрюмдюсюнден 18,9 процент-
ге озгъанды.

Къоранчланы юсюнден айт-
ханда, департаментни баш-
чысы ала 5 миллиард 22 мил-
лион сом болгъанларын туура 
этгенди. Андан 57,3 проценти 
социал жумушлагъа жиберил-
гендиле. Ол санда тийишли 
организацияланы ишлетирге, 
школлада сабийлени жылы 
аш бла жалчытыугъа эм башха 
жумушлагъа. Жоллагъа, жа-

шау журт-коммунал мюлкге, 
шахарда тап болум къураугъа, 
юйлеге ремонт этиуге да ас-
лам ахча къоратылгъанды.

Бу эмда башха шартланы 
эсге алып, жыйылыугъа къа-
тышханла оюмларын туура 
этгендиле, жууаплы ведом-
стволагъа да буйрукъла берил-
гендиле, деп билдиргендиле 
мэриядан.

УЛБАШЛАНЫ Мурат 
хазырлагъанды.

РФ-ни эл мюлк министрини 
орунбасары Максим Увайдов 
Оператив штабны кенгешин 
видеоконференция халда 
бардыргъанды. Анга федерал 
ведомстволаны, регионлада 
АПК управленияланы, бириги-
улени, бизнесни келечилери, 
ол санда КъМР-ни эл мюлк 
министри Хасан Сижажев да 
къатышхандыла. Жыйылыуда 
талай жумуш сюзюлгенди, 
ол санда жаз башы сабан 
ишлени юсюнден да сёле-
шиннгенди.

Урлукъ себиу отуздан ар-
тыкъ регионда башланнган-
ды. Аз-аздан Шимал-Кюн-
батыш эмда Узакъ Востокда 
регионла да къошула бара-
дыла анга. Шимал Кавказда 
уа ишни тёртден бири тамам 
этилгенди, дегендиле кен-
гешде.

Къабарты-Малкъарда ур-
лукъ салыу къыстау барады. 
Аграрчыла  60,7 минг гектар-
да ёсген кюзлюклеге минерал 
семиртгичле салып бошагъ-
андыла. Жазлыкъ битимлени 
урлугъун а 60,5 минг гектарда 
сепгендиле. План бла белги-
леннген кёрюмдюню 28 про-
центин тутады ол. Картофну, 
тахта кёгетлени, къудоруну, 
чёплеуню урлугъун салыу да 
барады.

КъМР-ни Эл мюлк мини-
стерствосунда белгилегенле-
рича, быйыл ишле былтырдан 
эсе тири барадыла. Мюлкле-
де техника, урлукъ, отлукъ 
неда башха жаны бла чырмау 
жокъду.

Кенгешни ахырында жер-
жерли АПК органлагъа тий-
ишли оноула этилгендиле.

ОМАРЛАНЫ Мурат 
хазырлагъанды.

Бизни индексибиз – П 5893

Жазылыу - 2021

Багъалы шуёхла!
Сиз бир  тюрлю сылтаула бла шёндюгю жылны экинчи  

кварталына «Заманнга» жазылалмай къалгъан эсегиз,  
халны тюзетирге амал барды.  20  апрельге  дери сиз  бу 
къыйматлы  жумушну почтагъа барып неда  корреспон-
денцияланы адреслеге  ташыучу адамны болушлугъу бла 
тындырсагъыз,  ана тилибизде чыкъгъан  газетни  майдан 
алып, окъуп турлукъсуз.

Жазылыуну эки  айгъа багъасы – 
243 сом 22 капек.

Мындан ары да  алып, окъуп  турурча

Ёзек тема – бир къырал экзаменнге тынгылы 
хазырланыу эмда аны къуралыулу бардырыу 

КЕНГЕШЛЕ

Къоранчланы иги кесегин – социал жумушлагъа

Урлукъ салыу 
къыстауду

Тынч халда тёленнген 
ёнкючге сурам ёсгенди

Ахча

Къабарты-Малкъаргъа къы-
рал жумуш бла Билим бериуде 
эм илмуда надзор жаны бла 
федерал службаны башчысы 
Анзор Музаев келгенди. Ол 
Правительствону башчысы Му-
сукланы Алий бла тюбешгенди, 
ызы бла билим бериу органланы 
келечилери бла кенгеш бардыр-
гъанды. Анда КъМР-де 2021 
жылда Бир къырал экзаменнге 

хазырланыуну эм аны къура-
лыулу бардырыуну соруулары  
сюзюлгендиле.

Анга федерал инспектор Ти-
мур Макоев, КъМР-ни Баш-
чысыны Администрациясыны 
таматасы Мухамед Кодзоков,  
премьер-министрни орунбаса-
ры Марат Хубиев, районланы 
администрацияларыны тама-
талары, билим бериу жаны бла 

жууаплы органланы келечилери 
да къатышхандыла.

Жыйылыуну ача, Мусукланы 
Алий къонакълагъа республи-
кагъа бёлюннген эс ючюн ыра-
зылыгъын айтханды. Премьер-
министр къырал аттестациягъа 
хазырланыугъа, аны бир тюрлю 
чырмаусуз, кемчиликсиз бар-
дырыугъа энчи эс бурулгъанын 
чертгенди. Аны айтханына кёре, 

къырал аттестациягъа 12 минг 
адам къатышырыкъды. «Экза-
менлени берликлени арасында 
саулукъларына кёре чекленнген 
онглары болгъанла да бар-
дыла. Алагъа тийишли халла, 
сынауладан чырмаусуз ётерча 
амалла да къуралгъандыла»,-
дегенди ол. 

Билим бериу учреждениялада 
бир къырал экзамен бардыры-
лырча 22 пункт барды, энтта  
тёртюсю окъуучула жашагъан 
жерледе орнатылгъандыла. 
Алада барысында да сынаула 
тюзлюк бла бардырылырча 
мадарла къуралгъандыла. 9-чу 
классланы окъуучулары  экза-
менлени 67 жерде берликдиле.  

Озгъан жыллада Ич ишле, 
Саулукъ сакълау министерство-
ла, «Ростелеком» общество бла 
ведомствола аралы байлам-
лыкъла жюрютюу жаны бла 
иги сынау барды, быйыл да ол 
хайырланыллыкъды.  Излемле-
ге тийишлиликде, экзаменни со-
руулары сынау бардырыллыкъ 
жерледе басмаланырыкъдыла. 
Къоркъуусузлукъну жалчытыр 
мурат бла ЕГЭ боллукъ жерледе 
металлоискательле   салынн-
гандыла. Сынаула тюзлюк бла 
ётер ючюн билим бериу учреж-
денияны тийресинде сотовый 
байламлыкъ  жюрютюллюк 
тюйюлдю, пунктлада жамауат 
къараучула ишлерикдиле. 

Ахыры. Аллы 1-чи бетдеди.

Нальчикде Къулийланы Къайсынны 
атын жюрютген орамдагъы шахар ки-
тапханада кюз артындан бери ремонт 
ишле бардырыладыла. Аны ичин жан-
гыртыу къыстау халдады. Интернетде 
информациягъа кёре, бу объектни 
шёндюгю жашауну излемлерине кёре 
ишлетир мурат барды. Башхача айт-
ханда, мында, китапханадана сора да, 
фахмулу жаш адамла жыйыла турур-
ча, ала бла тюбешиуле бардырырча 
ара къураргъа белгиленеди.

Бюгюнлюкде анда кёп жумуш 
тамамланнганды. Мекямны ичин, 
къабыргъаларын да ариу бояп бошай 
турадыла. Аланы биринде граффити 
бла кюрешген Къудайланы Астемир а 
закий Къайсынны суратын  ишлеп бо-
шай турады. Астемир къабыргъаланы  
жасауда бек фахмулуладан бирине 
саналады. Къулий улуну сыфатын да 
ол болмагъанча тап суратлагъанды. 
Аны сурат бла шагъырей болгъанла 
бары да чертгендиле. Кёпле граффи-
тини артыкъ жаратмагъанлыкъгъа, бу 
сурат аланы  кёз къарамларын тюр-
лендиргенин да айтадыла. Кертиси 
бла да, Къайсынны бу портретинден 
жылыу урады, аны къарамы ачыкъды, 
адам улуна бир зат айтыргъа изле-
генчады.

Китапхананы ачылыууна алай кёп 
къалмагъанды.

 
ТАППАСХАНЛАНЫ Аминат.

КъМР-ни Эл мюлк министер-
ствосу кезиулю себеплик этиу 
программаларын башлагъанын 
билдиреди. Алай бла быйыл би-
ринчи кварталда ётмек биширген 
эмда сатхан ючюн этилген къоран-
чланы, сора дагъыда бу кезиуде 
сатып алыннган (ашха жараулу) 
будайны багъасыны бир кесегин 
артха къайтарыргъа боллукъду. 
Быллай ишле бла кюрешгенле 
документлерин хазырлап мини-
стерствогъа берирге керекдиле. 
Аны адреси: Нальчик, Ленин 
атлы проспект, 27. Къагъытланы 
алыу 15 апрельде башланнганды, 
кеси да 16 майда ингирде сагъат 

сегизге дери барлыкъды.
Болушлукъ излегенлеге кёп из-

лем барды. Ала бла Интернетде ма 
бу сайтлада шагъырейленирге бол-
лукъсуз: https://pravitelstvo.kbr.
ru/oigv/novosti_ministerstv_i_
v e d o m s t v . p h p ? I D = 3 475 0 , 
https://pravitelstvo.kbr.ru/oigv/
novosti_ministerstv_i_vedomstv.
php?ID=34751. Соруулары бол-
гъанла 40-88-41, 40-71-50, 40-94-
22, 40-86-47 телефон номерле бла 
сёлешсинле неда министерствону 
mcx@kbr.ru электрон почтасына 
жазсынла.

УЛБАШЛАНЫ Мурат 
хазырлагъанды.

КъМР-де коронавирусну профилак-
тикасы эм аны жайылыууна къажау 
регион Оператив штабдан белгили 
этгенлерича,  пандемияны аллындан 
бери республикада вирусдан 23 382  
адам ауругъанды.  Тюнене ол 31 ин-
саннга жукъгъанды. 

  Тийишли багъыудан сора  22,4  
мингден аслам адам сау болгъандыла 
(ол санда тюнене – 51 пациент). Бю-
гюнлюкде медицина болушлукъ  488 
адамгъа бериледи. Пандемияны ал-
лындан бери республикада бу къыйын 
ауруудан 434 пациент ёлгенди. Тюнене 
бир саусуз ауушханды. 

Коронавирус КъМР-де жайылып 
башлагъандан  бери 486,0 мингден 
аслам тест бардырылгъанды (бир 
кюннге  - 869 тинтиу). Госпитальлада 

207 пациент бардыла, аланы арасын-
да тест коронавирус ауруу жукъгъанын  
ачыкъламагъанла да. Реанимация 
бёлюмде 30 саусуз турадыла. 

Оператив штабдан белгили этген-
лерича, вирус бютюнда 65 жылдан 
таматалагъа, ауруулары юслеринден 
кетмегенлеге къоркъуулуду. «Аны 
себепли профилактика мадарла бю-
тюнда магъаналыдыла. Адамла кёп 
жыйылгъан жерледе, транспортда  
медицина маскала жюрютюрге, бир 
бирден бек аздан метр кенгликде ту-
рургъа, къолланы сапын бла терк-терк 
жууаргъа тийишлиди. Онг болгъанына 
кёре адам бла да саламлашмазгъа, 
къучакълашмазгъа кюрешигиз»,-деп 
эсгертгендиле Оператив штабдан. 
Республикада жаланда 2 госпиталь 

ишлейди. Алада 310 саусузгъа жер 
барды.  

Россейде  COVID-19 вирус    тюнене  
8995 инсанда ачыкъланнганды.    Пан-
демияны аллындан бери  къыралда 
4,68  миллион адам ауругъандыла. 
Андан 4,3 миллион инсан сау бол-
гъандыла (бир кюннге – 9,1 мингден 
аслам).  Аурууну кётюралмай, 104,7 
минг адам ауушханды (тюнене - 397 
саусуз). 

Джонс Хопкинс атлы университет 
белгили этген тарихлеге кёре уа, би-
теу дунияда  бу ауруу 139,2  миллион 
адамгъа жукъгъанды.  COVID-19-дан 
ёлгенлени саны 2,98 миллиондан 
озгъанды.     

АБДУЛЛАХЛАНЫ Фатима 
хазырлагъанды. 

- Алай экзамен сабийге уллу сынау 
болгъанын барыбыз да ангылайбыз. 
Жууаплы органла жылны ичинде окъу-
учула эм аланы ата-аналары бла кёлле-
рин басар мурат бла тийишли жумушла 
бардыргъандыла,-дегенди Мусукланы 
Алий. 

   Анзор Музаев сёзюнде быллай 
жыйылыула, кенгешле сынауланы кези-
улеринде ачыкъланнган кемчиликледен 
эсепле чыгъарыргъа, аланы болдурмау 
жаны бла методикала хазырларгъа  онг 
бергенлерин чертгенди. Аны айтханына 
кёре, былтыр республика Бир къырал 
экзамен бардырылгъанына кёре «жа-
шил» зонадады, бузукълукъла ачыкъ-
ланмагъандыла.  

Рособрнадзор РФ-ни Жарыкъланды-
рыу министерствосу бла байламлыкъда 
ишлегенин белгилегенди ол. Ведом-
стволаны баш муратлары къыралда, 
хар субъектде да сабийлени окъутууну 
качествосун игилендирип,  битеудуния 

рейтингде ал тизгинлеге чыгъарыр-
гъады.

Былтыр а надзор орган КъМР-де 
бир-бир школлада халкъла аралы PISA 
системагъа кёре тинтиуле бардыр-
гъанды. Башхача айтханда, окъуучула 
алгъан билимлерин жашауда къалай 
хайырлана билгенлери тергелгенди. 
«Жарсыугъа, кёрюмдюле къууанырча 
тюйюлдюле, ала къыралда орталыкъ 
ёлчемден аздыла. Министерство бу 
тарихлени эсге алып, кемчиликлени 
кетерирге тийишлиди»,-дегенди ол.

Бюгюнлюкде уа надзор орган къы-
ралда «500+» проектни бардырады 
жашауда. Анга республикадан 18, битеу 
къыралдан а 257 школ къошулгъанды. 
Ала  окъутууну качествосу артыкъ ахшы 
болмагъан билим бериу учрежденияла-
дыла. Алада тийишли мадарла барды-
рылгъандан сора окъутууну качествосун 
игилендириу жаны бла методикала 
хазырланыллыкъдыла. 

Анзор Музаев быйыл биринчи кере 
болуп къыралда информатикадан Бир 

къырал экзамен бардырыллыгъын да 
эсгертгенди. Ол регионла анга хазыр 
болгъанларын, билим бериу учрежде-
нияла компьютерле бла жалчытылынн-
ганларын билдиргенлерин чертгенди. 
«Бу экзаменни бир тюрлю чырмаусуз 
ётдюрюрге тийишлиди, битеу техниканы 
алгъадан тинтип, ала ишлемегенлерине 
тарыгъыула болмазча»,-дегенди ол.

Жыйылыуда былтыр ачыкъланнган 
кемчиликлени эсге алып, быйыл бир 
къырал экзаменнге хазырланыу къалай 
бардырылгъаны да сюзюлгенди. Аны 
юсюнден докладны Рособрнадзорну 
башчысыны орунбасары Игорь Кру-
глинский этгенди. 

КъМР-ни жарыкъландырыу, илму 
эм жаш тёлюню ишлери жаны бла 
министри Анзор Езаов а 2021 жылда 
ЕГЭ-гъа технология, техника, кадрла 
жаны бла хазырлыкъны юсюнден бил-
диргенди.

Кенгеш андан ары жабыкъ халда 
бардырылгъанды. 

ТИКАЛАНЫ Фатима. 

Ёзек тема – бир къырал экзаменнге тынгылы 
хазырланыу эмда аны къуралыулу бардырыу 

Китапхананы 
къабыргъасында - 
Къайсынны сураты 

Субсидияла

Будай сатып алгъанлагъа эмда 
ётмек биширгенлеге – танг себеплик

  Быйыл  17 апрельден башлап бу айны  25-
сине дери  Къабарты-Малкъарны битеу муни-
ципал районларында бла шахар округларында 
Эсгертмелени бла тарых тийрелени сакълауну 
битеудуния кюнюне жораланып жаш тёлю 
акцияла ётерикдиле.

     Ол кюнледе  КъМР-ни Маданият мини-
стерствосу къурагъан субботниклени кези-
уюнде мемориалла бла тарых тийреле тап 
халгъа келтирилликдиле, аланы тёгереклери 
тазаланырыкъдыла, терекле да салынырыкъ-
дыла. Маданият учреждениялада ишлегенле 
уа жаш тёлюню тарых шартла бла шагъырей-
лендирликдиле.

     Акциягъа ким сюйсе да къатышыргъа 
боллукъду. Аны ючюн жаланда Добро.ру 
порталда эсепге тюшерге эмда заявка берирге 
керекди. Ишни болушундан толу хапар билирге 
сюйгенле аны КъМР-ни Маданият министер-
ствосуну энчи сайтыны «Афиша» бёлюмюнде 
табаргъа боллукъду.

ТЕКУЛАНЫ Хауа хазырлагъанды.

РЕСПУБЛИКАДАН ХАПАРЛА

Къабарты-Малкъар – къонакъ юйледе отоуланы 
алгъадан алыу жаны бла биринчилени санында 
  Быйыл 1-7 апрельде къонакъ юйледе ото-

уланы алгъадан сатып алыу мартны ахыр 
ыйыгъы бла тенглешдиргенде 62 процентге 
ёсгенди. 2020 жылны ол кезиую бла тенглеш-
диргенде уа, ёсюм 590 процентни окъуна тут-
ханды, деп билдиргендиле Oiwi компанияны 
аналитиклери.

-Къонакъ юйледе алгъадан алыннган 
жерлени саны бла алчылыкъны Нижегород 
область, Къабарты-Малкъар, Москва эмда 
Москва область, Карелия, Санкт-Петербург 
тутадыла,- деп къошхандыла аналитикле. 

 Лячинкъаяда жангы суу ыз тартылады 
Лячинкъаяда 5 километрден узун боллукъ 

жангы суу ызны тартып башлагъандыла. Ол 
жангы къуралгъан элни 50-ден аслам юйюн  
ичер суу бла жалчытырыкъды.

Бу иш «Таза суу» федерал программагъа 
кёре тамамланылады. Аны бла бирге эски  
быргъыланы 2,6 километрин алышдырыу да 
барады. Битеу ишлени быйыл июнь айгъа бо-
шаргъа белгиленеди. Алагъа  7 миллион сом 
чакълы бир къоратыллыкъды.

Эсгертмелени тёгереклери 
тазаланырыкъды, терекле салынырыкъдыла

Ауругъанланы саны азаяды, алай 
тынчайыргъа алыкъа эрттеди

Оператив штаб

Уллу Хорламны 76-жыллыгъына

Суратдагъы чырайлы жаш Жаболаны Ма-
гометди. Холам-Бызынгы ауузунда тукъум 

эллеринде туугъанды. Отуз сегизинчи жыл 
Нальчикде эл-мюлк техникумда окъугъанды. 
Андан сора аскерге чакъырылады. Мурманск 
областьны Кандалакша шахарында къуллукъ 
этгенди. Связьчы эди. Инсан борчун тамамлап, 
юйюне къайтыргъа хазырлана тургъанлай, уруш 
башланады. Ол заманда къыралыбызны  шимал 
жанында кёп къызыу сермешлеге къатышханды.

Ол кезиуледе аскер бёлюмлени араларында 
связь  байламлыкъны жалчытып тургъанды.  
Сермеш баргъан кезиуде окъ неда атылгъан 
топну сыныгъы тийип, телефон чыбыкъ юзюл-
се, топ-окъ атылгъанына да къарамай, бирде 
чаба, бирде уа бауур тёбен сюркелип, юзюлген 
жерлени жалгъап, связьны тохташдыргъанды.

Урушну ахыр жылларында уа Жабо улу 
къуллукъ этген аскер бёлюмню Венгриягъа  

кёчюредиле. Анда, немислилени хорлагъандан 
сора да, ауукъ заманны къызыу сермешле  
бардырылгъандыла. Магомет аладан биринде, 
юзюлген телефон чыбыкъны бирге къоша ту-
руп, ауур жаралы болады. Госпитальда къауум 
заманны жатады. Андан чыкъгъан кюн тюшген 
эди бу суратха да.

Уста связьчыны къазауатда болдургъан жигит-
ликлери ючюн къырал Ата журт урушну биринчи 
даражалы, Къызыл жулдузну орденлерин эм 
башха саугъаланы да бергенди.

Магомет урушдан сора бир жылдан эркин 
этилген эди аскерден. Жууукъларын Къыр-

гъызстанда табып, жетмиш биринчи жылгъа 
дери анда жашагъанды. Андан къайтхандан 
сора юйюрю, юйдегиси бла Тёбен Чегемде жа-
шап тургъанды. Кеси уа 1996 жылда ауушханды.

Урушну, урунууну ветераны Жаболаны Магомет-
ни элчилери бюгюн да хурмет бла эсгередиле.

 ОСМАНЛАНЫ Хыйса. 

Май районда эл мюлк предприятиялада 
сабанлагъа суу салгъан 43 установка барды. 
Ала бары да ишге хазырдыла, сугъарыучу си-
стемагъа уа 81 километр арыкъла киредиле. 
Бу мюлкге «Каббалкмелиоводхоз»  къарайды. 
Анда айтханларыча, арыкъла тазаланыпдыла, 
тап жарашдырылыпдыла, аны себепли суу бла 
жалчытыуда чурум боллукъ тюйюлдю.  

Сабанланы сюрген, урлукъ сепген техника да 
хазырды, дейдиле районда. Эл мюлк предпри-
ятияла битеу керек затла бла жалчытыныпдыла.

 
ОМАРЛАНЫ Мурат хазырлагъанды.

Быйыл Къабарты-Малкъар-
ны тау жерлеринде арт жыл-
лада белгиленнген кёрюм-
дюден  40 процентге аслам 
къар жаугъанды. Ол а кюн 
иссиледе череклени кюч-
лендирирге эм ырхыланы да 
къозгъаргъа  уллу къоркъуу 
салады.  Росгидрометцентрни 
эсеплерине кёре   бийикледе 
орналгъан къар, буз да къы-
стау  июль бла август айлада   
эрип башларыкъдыла. 

Аны бла байламлы «Россети 
Северный Кавказ»   компани-
яны бёлюмю «Каббалкэнер-
го»  планнга кёре,  ток ызла 
бла подстанциялагъа заран 
жетмезча профилактика бар-
дырады.   Хар замандача, 
Черек, Чегем эм Бахсан суу-
ланы боюнларында орналгъан  
энергообъектле эм къоркъуулу 
жерлеге саналадыла.  

Бюгюнлюкде специалистле 
Черек сууну жагъасында ток  

чыбыкъланы чигинжилерини 
мурдорларын кючлегендиле,  
Бахсан сууда да 0,5 километр 
чакълы участокда бузулургъа 
боллукъ  ЛЭП-ни   кёчюрген-
диле. Андан сора да, токчула 
35-110 кВ ызланы болумларын 
терк-терк  тинтгенлей турады-
ла, ол санда дежурствола да 
бардырыладыла. 

Кёп болмай  «Каббалкэ-
нерго» МЧС-ни республикада 
бёлюмю бла байламлыкъда 
ишлерге, ол санда  мюлкюн 
ёртенледен сакъларча ма-
дар этилирине  келишгенди. 
Черекле кётюрюлгенде бла 
ырхыла келгенде  эллеге, 
экономикалы объектлеге эм 
социал магъаналы   инфра-
структуралагъа уллу хата жет-
мезча шартла да  эсге алынн-
гандыла.    

КУРДАНЛАНЫ Сулейман.

Яникой бла Лячинкъая эл-
леде «Шахар болумну иги-
лендириу» федерал про-
граммагъа кёре Маданият 
юйлени алларында майдан-
ланы айбатландырлыкъды-
ла. Аны чеклеринде омакъ 
плитка, шинтикле, чыракъ 

чыпынла, кир-кипчик атарча 
орунла саллыкъдыла эм тё-
герек-башны жашиллендир-
ликдиле.

Саулай алып айтханда, та-
пландырыу ишлеге 5 миллион 
сом къоратыллыкъды. Быйыл 
сагъынылгъан программаны 

чеклеринде Чегем районда 
кёп фатарлы жети юйню 
арбазы бла жамауат аслам 
хайырланнган тёрт жер жан-
гыртыллыкъды.

МАГОМЕТЛАНЫ Сулейман.

«Россельхозараны» Къа-
барты-Малкъарда бёлюмю 
урлукъла эмда зыгытла чыгъ-
арыучу предприятиялагъа не 
жаны бла да себеплик этиуге 
уллу магъана береди, дейди-
ле учрежденияда. Аны Про-
хладна районда бёлюмюню 
специалистлери муниципали-
тетде урлукъчулукъ мюлклеге 
кёз-къулакъ боладыла. Беги-
рекда «Отбор» илму-произ-
водстволу селекция ара бла 
байламлыкъланы белгилей-
диле.

Бу предприятияда нартюх-
ню онеки гибридин жараш-
дыргъандыла. Энтта да ал-
тысы къырал тинтиуню ёте 
турадыла. Агрофирма селек-
ция жаны бла координация 
Советге эмда «Нартюх эм 
аны урлугъун чыгъарыучула-
ны миллет ассоциациясына» 
киреди. Кеси да Россейде, 
Къытайда, Тюркде эмда Ар-
гентинада отузгъа жууукъ 
илму учреждения бла бай-
ламлыкъла жюрютеди.

Былтыр анда урлукъну ай-
ыргъан  жангы цех ишлеп 
башлагъанды. Анда шёндюгю 
оборудование орнатхандыла. 
«Россельхозараны» специ-

алистлери урлукъну чыгъа-
рыудан башлап, аны себерге 
хазырлаугъа эмда сертифи-
кациясын этиуге дери хар 
жумушха къатышадыла. Ол 
санда качествосун тинтедиле, 
калибровка къалай этилгени-
не къарайдыла, фитоэкспер-
тизаны бардырадыла. Урлукъ 
битеу излемлеге, ол санда 
ГОСТ-ха, толусунлай келишге-
нин кёргенден сора тийишли 
сертификат бередиле.

Шёндю нартюхню урлугъ-
ун айыргъан заводда иш 
тири барады: ГОСТ-ха тий-
ишлиликде калибровка эмда 
башха жумушла этиледиле. 
Специалистле анда кемчилик 
тапмагъандыла.

«Россельхозараны» специ-
алистлери бизде жарашды-
рылгъан гибридлени сынам 
халда ёсдюрюп кёрюрча, 
аланы урлукъларын экишер 
гектарлыкъ юч участкада 
себерикдиле. Сагъынылгъан 
«Отбор» агрофирма бла бир-
ге бу ишге «Зольский карто-
фель» мюлк да къатышады.  

УЛБАШЛАНЫ Мурат
 хазырлагъанды.

АПК

Профилактика

Энергообъектлеге – 
аслам эс  

ИГИЛЕНДИРИУ

Арбазланы айбатландырадыла

Эл мюлк

Мирзеулюкле, 
къудору да себилгендиле

Республиканы жер-жерлеринде урлукъ себиу  
тири барады. Май районда аны битеу да 12207 
гектаргъа салыргъа керекдиле. Ол санда 5141 
гектарны кюзлюкле аладыла. Муниципалитетни 
администрациясындан билдиргенлерине кёре 
жерни мылылыгъы жетерчады, аны себепли 
ала иги халдадыла, кеслерине да аграрийле 
кёп болмай семиртгичле салып бошагъандыла.

Мирзеулюк битимлени эмда къудоруну ур-
лугъун жарым минг гектаргъа сепгендиле. Ала 
битеу да 5,4 минг гектарда ёсдюрюллюкдюле. 
Дагъыда картофну – 526, тахта кёгетлени – 2613, 
чёплеуню да 390 гектаргъа саллыкъдыла. Ала-
дан сора районда  соя ёсдюрюр умутлудула. 
Мал ашха жараулу битимлеге да иги кесек жер 
бёлюрге дейдиле. Урлукъдан бла семиртгичле-
ден мюлкле къытлыкъ сынамайдыла.

Алма бахчалагъа 
къошулады

Бахсан районну сабанларында асламысында 
нартюх ёсдюрюучюдюле. Быйыл анга 24 минг 
гектар бёлгендиле. Дагъыда кёп къалмай эки 

минг гектарны чёплеу аллыкъды. Ол да иги би-
теди. Мирзеулюк будайны эм арпаны урлугъун 
а 400 гектаргъа себерикдиле. Татлы нартюх бла 
жашил къудору уа 1300 гектарда ёсерикдиле.

Районну администрациясындан билдирген-
лерине кёре, бюгюнлюкге юч минг гектарда 
мадар этилгенди, ишге 412 трактор чыкъгъанды. 
Урлукъ себиу бла бирге терек бахчаланы къурау 
да барады. Кременчуг-Константиновское эм 
Баксанёнок элледе битеу да жюз гектарда терк 
айныгъан алма бахчала къураллыкъдыла. Ала-
ны да санаса, быллай бахчаланы ёлчеми 4510 
гектар болады.

Специалистле муниципалитетде мелиорация 
системагъа да кёз жетдиргендиле. Аны арыкъ-
ларыны узунлугъу 118,2 километр болады. Минг 
гектарда уа аграрийле суу салгъан машиналаны 
хайырланыргъа умут этедиле.

Суу салыуну хайыры 
баямды



– Азрет, журналистикагъа, андан да 
алгъа сёзге сюймеклик сенде неден 
башланнганды?

– Атамдан. Кесинг билесе, ол ариу да, 
магъаналы да сёзлю адам болгъанды. 
Таматагъа, кичиге да кесин ол ышанлары 
бла сюйдюргенди. Межгитде юйренип, 
Къуран да окъугъанды, совет школда 
да артха къалмагъанды. Билимли эди. 
Халкъ чыгъармачылыкъны, ислам динни 
таурухларын да иги билгенди. Ингир сай-

ын аны хапарларына тынгыларгъа тийре 
жыйылгъанды. Ол тёлюню бир башха 
тюрлю жашау философиялары, къылыкъ 
институтлары бар эди. Къолун инбашынга 
салып, сабыр-сабыр сёлеше, оюмун алай 
айтыучу эди, жюрегинге сёзю, жылыуу да 
бирча кире. Мен атам бла бек байламлы 
болгъанма. Анга ушаргъа итиннгенме. 
Кюрешгенме, болалмагъанма ансы. Жур-
налистика уа мени жашау халым болуп 
къалгъанды. Кёп билирге итиндиреди ол. 
Аллай жолну уа къыйыры жокъду.

– Устаз болургъа уа не зат тартдыргъан 
эди сени?

– Нёгерлериме башчы болуучу эдим 
не заманда да. Аланы сёзюме тынгыла-
та келгеним кёллендирип. Ол атамдан 
ётген хунерди. Кертисин айтханда, мени 

тенгшилеримде бийик билим алыргъа 
къармашмагъанла аз эдиле. Уллу Ата журт 
уруш башланнганда, алты къарындашы 
да бирча ата журтну къоруулай чыкъгъан 
анам, Жанатайланы Алийни къызы Ами-
нат, атам да сабийлери окъуулу болурла-
рын бек сюйгендиле. Ол заманда устазны 
даражасы да бийик эди. Атамча, устазла-
рымча, башха эсли адамлача, иги билим 
алып, сёзюме тынгылатыргъа сюйгенме 
сохталарымы, баям. 

– Сора артда уа ол ишни жаратмаймы 
кетгенсе газетге?

– Хоу бир да. Ишими жаратхан эдим, са-
бийле бек сюйген устазладан да болгъан-
ма ол жыллада. Спорт бла кюрешгеними 
билесе, школда жашлагъа жыгъышыудан 
жарау этерча зал къурап, юйретип да 
тургъанма. Ма былай ызымдан тагъылып 
айланыучу эдиле: «Азрет Салихович!» 
– дегенлей. Соргъан окъуна эт. Газетге 
уа къачан жазып башлагъанма – онунчу 
классда окъугъанымда, бир тиширыу жи-
ляп келип, район арада, ол а Заюковода 
эди ол кезиуде, больницада адамлагъа 
иги къарамайдыла деп. Аны юсюнден 
жазгъан эдим. «Кабардино-Балкарская 
правда» къагъытымы басмалагъанда, 
комиссия келген эди ол ишни тинтирге. Ма 

аллай даражасы бар эди басма сёзню ол 
заманлада. Ол республикалы газетге тау-
лу адам керек болгъанда, Зумакъулланы 
Борис мени айтханды. Аны баш редактору 
Борис Черемисин чакъыргъан эди, Занки-
шиланы Хусейни ийип. Школ директорум 
а, Мусукаланы Борис, иерге унамай, ууакъ 
сылтаула къурай тургъанды. Кеслерини 
бланкларында жазып, Борис Петрович 
экинчи кере тилегенден сора: «Сен таулу 
эр кишисе, тамата чакъыргъанда, къалай 

тынгылап тураса?!» – дегенде, баргъан 
эдим редакциягъа Черемисиннге. Аны бла 
ушакъ этгенимден сора къалгъанма анда.

– Анда, башха къырал къуллукълада да 
ишлегенсе. Къайсы кезиуюнгю сюйюп 
эсгериучюсе?

– Кертисин айтханда, газетде, Министрле 
Советинде да ишим бирча эди – пресс-
центрде ишлегенме, журналистика бла 
кюрешгенме. Ариу эсгериучю заманым 
а – газетде баш редакторну орунбасары 
болгъан кезиуюмдю. Кёл салып ишлеген-
ме. Кёп окъургъа да онгум болгъанды. 
Жууаплылыкъ сезим бек терен сингипди 
манга. Жаланда ол элтеди адамны же-
тишимлеге. Ол алай болгъанына мен кёп 
кере иш юсюнде тюшюнюп тургъанма.

– Къыйналгъанмыса биринчи заман-
да?

– Иги коллективге тюшген эдим. Борис 
Петрович аманат этип, манга къайсы да 
болушханды. Аланы да къууандырып, терк 
тюзелгенме ол ишге.

– Сен тюбегенле артда сени адам болуп 
къуралыуунга бир тюрлю бир шарт бла 
болушханмыдыла?

– Хау, хар тюбешиу да ыз къояды. 
Къайгъырмазланы Црай деп барды эл 
мюлк илмуланы доктору, профессор. Ол 
акъыллы, Аллахха ийнаннган адам бла юч 
кере терен ушакъ этгенме, ишими юсю бла 
барып. Хар айтхан сёзю эсимдеди. Къу-
лийланы Къайсынны да. Мен аны биринчи 
Къыргъызстанда Киршёлкда кёргенме. 
Атам анга китап тапкала ишлегени эсим-
деди. Экинчи кере студент заманымда 
1961 жылда Нальчикде тюбегенме анга. 

Ол Отарланы Керим, ана къарындашым 
Жанатайланы Хызыр бла сюелип тургъан-
лай. Къайсын, мени танып, атамы, анамы 
да татлы эсгергени къууандыргъан эди. 
Андан арысында кёп кере болгъанма аны 
бла. Алай аны Кёнделеннге келип, бизде 
къонакъ болгъанын унутмайма. Атам бла 
анам бирге элли жыл жашагъанларын 
белгилейбиз деп, жыйылгъаныбызда, 
шуёху Россейни сыйлы артисти Кучукланы 
Магомет бла бирге келип, ол эки адам къу-
уанчыбызны бютюнда жарыкъ этгенлерин 
бир заманда да унутурукъ тюйюлме. Ала-
ны сёзлери угъай, къарамлары, къымыл-
дагъанлары да юйрете эди. Баям, аланы 
ол кюн этген алгъышлары толгъан болур 
эди ансы, атам керти да узакъ, ариу ёмюр 
жашагъанды.

– «Жашау жоллада» деген китапны 
авторуса. Журналист ишлеринг кёпдю-
ле, ары уа сен жаланда бир къауумун 
салгъанса. Къалай айыргъанса аланы?

– Аны жигитлери мен жюрек бла сюйген, 
артыкъ хурмет этген адамларымдыла: 
ана къарындашларым, анам, Залийхан-
ланы Михаил, Жангоразланы Ибрагим, 
Рахайланы Исмайыл, Теммоланы Далхат, 
Созайланы Ахмат, Созайланы Хадис, Бе-
челланы Шабаз, Боллуланы Ануар, Мусу-
каланы Ахмат, Жаникаланы Мажид, Борис 
Утижев, Саладин Жилетежев, Владимир 
Высоцкий, Мухадин Кишев эм башхала. 
Аланы хар бири да мени жюрегимде бир 
иги, жарыкъ зат къойгъандыла. Бу да алда 
сорууунга жууапды. 

– Юйюр жашауунг къалай къуралгъа-
нын да айтсанг эди.

– Атам сайлагъанды бу келинин. Аны 
атасы Мусукаланы Мажит бла ол Уллу Ата 
журт урушха дери окъуна бирге ишлегенди-
ле район милицияда. Жашау узуну аланы 
антлы шуёхлукъ байлап тургъанды. 

– Бек иги шартха адамны къылыгъында 
нени санайса?

– Тюзлюкню, адеплиликни, намыслы-
лыкъны. 

– Жашауда сени атынг бла байламлы 
болмазлыкъ затла недиле?

– Аман ишле, харамлыкъ. Бир заман-
да да кесими аллай затха бошлаяллыкъ 
тюйюлме.

– Жыл санынгы сеземисе?
– Ауурлугъун угъай. Алай къуралгъанма, 

баям. 
– Журналистикада бек сыйлы атха 

тийишли болгъанса. Сени КъМАССР-ни 
Баш Советини Президиумуну махтау 
къагъыты бла саугъалагъандыла. Лейля 
бла сен эки жаш бла къыз ёсдюргенсиз. 
Климент Нальчикде спорткомплексде 
ишлейди, Мурат а – Санкт-Петербургда 
ич ишлени бир бёлюмюне таматалыкъ 
этеди. Марина устазгъа окъугъанды. Ту-
удукъларынг – кими жетип, кими алыкъа 
гитче. Ыразымыса къадарынга?

– Ыразыма. Шукур Аллахха, ол манга 
нени да игисин бергенди – ата-ананы, юй-
юрню, усталыкъны, нёгерлени, ахлуланы…

– Узакъ ёмюрню ариу жаша кесинг 
сюйгенле бла бирге. 

Ушакъны МУСУКАЛАНЫ 
Сакинат бардыргъанды. 

Юбилей

ЖАЛАНДА ЖУУАПЛЫЛЫКЪ 
ЭЛТЕДИ АДАМНЫ ЖЕТИШИМЛЕГЕ
Тёппеланы Салихни жашы Азрет, Къабарты-Малкъарны сыйлы журнали-

сти, къалам къарындашыбыз, бу кюнледе юбилейин белгилейди.
Ол 1941 жылда Кёнделенде туугъанды. Сюргюнден къайтып, школну бо-

шагъанлай, Къабарты-Малкъар къырал университетде тарых-филология 
факультетни орус тил бла адабият бёлюмюне кирип, аны бошагъанды. 

Урунуу жолун 1965 жылда туугъан элинде устаз болуп башлагъанды. 1968 
жылда аны «Кабардино-Балкарская правда» газетге алгъандыла. Анда ол 
корреспондентден бёлюмню таматасына, артда уа баш редакторну орунба-
сарына дери ёсгенди. КъМАССР-ни Министрле Советинде, ызы бла КъМР-ни 
Президентини эм Правительствосуну пресс-службасында, республиканы 
басма министерствосунда баш консультант болуп да ишлегенди.

        Абаданла компьютер бла 
хайырланырча

«Ростелеком» бла Пенсия фонд «Ин-
тернетни азбукасы» - «Мобил устрой-
стволаны хайырланыу. Приложенияла 
бла ишлеу» деген жангы  къошакъ 
амалны  жарашдыргъандыла. Бу мо-
дуль компьютер бла ишлерге юйренип, 
энди уа билимлерин ёсдюрюрге излеген 
абаданлагъа жарарыкъды. Аны ётгенле 
мобил приложенияланы болушлукъла-
ры бла жумушларын тамамларыкъды-
ла, алагъа смартфонланы неда план-
шетлени юслери бла кираллыкъдыла, 
бу амалны компьютерден башхалыгъы 
неде болгъанын ангыларыкъдыла. 

Программада къоркъуусуз прило-
женияланы табаргъа эм аланы теле-
фоннга салыргъа юйретиуге энчи магъ-
ана бериледи. Аны бир  кесеги аланы 
болушлукълары бла коммунальный 
тёлеулени этиуге, тазирлени эм нало-
гланы тёлеуге, аберини сатып алыугъа 
юйретиуге жораланыпды. 

«Интернетни азбукасы» пособияны бла 

Интернет-порталны къурауну юсюнден 
келишимни «Ростелеком» бла Пенсия 
фонд 2014 жылда тауусхан эдиле. Аны 
мураты абадан адамла электрон хал-
да тамамларгъа боллукъ къырал жу-
мушланы юйден чыкъмай толтурурча 
этерге, алай бла аланы жашауларын 
женгиллендириргеди. Программагъа 
жангы модульла дайым къошуладыла, 
таматала да алагъа сюйюп юйренедиле.

Къыяулу балачыкълагъа къарагъанла 
пенсиягъа алгъаракъ чыгъарыкъдыла
2019 жылдан башлап страховой 

пенсия жангы жорукъла бла берилип 
башланнганды. Аны алыр ючюн жыл 
сан аз-аздан кёбейтиледи. Алай инсан-
ланы талай къауумуна бу тюрлениуле 
къатылмагъандыла, ол санда сакъат 
сабийлени ата-аналарына эм аланы 
алып ёсдюргенлеге да. Болжалдан 
алгъа не ата (55 жылында) неда ана 
(50 жылында) чыгъаллыкъдыла, сакъат 
сабийге 8 жылы толгъунчу къарагъан 

эселе эм урунуу стажлары кереклисича 
бир жыйылгъан эсе (анагъа – 15 жыл, 
атагъа – 20 жыл). 

Осуйлукъ этгенлени юслеринден 
айтханда, алагъа пенсия жыл сан ала 
сакъат балагъа къарагъан 1,5 жыл 
ючюн 1 жылгъа азайтылады, алай битеу 
да бирге ол 5 жылдан кёп болмазгъа 
керекди. Сора осуйлукъ этиу  да сабийге 
8 жылы толгъунчу тохташдырылыргъа 
тийишлиди. Абадан адам ауругъан 
балагъа къарагъаны ючюн  ишге чыгъ-
алмай эсе, бу кезиу анга урунуу стажча 
саналады. Хар жыл ючюн 1,8 пенсия 
коэффициент тергеледи. 

Ёлгенни сабийлерине тёленнген 
ахча къачан тыйылады

Юйюрню кечиндирген  адам ёлгени 
бла байламлы аны сабийлерине пенсия 
тёленирге тийишлиди. Ахча ала очный 
халда окъуй эселе, 23 жыллары тол-
гъунчу бериледи. Академиялы отпуск, 
юйдегили болуу, бала туугъаны – бу 
шартла ючюн тёлеуле  тыйылмайдыла. 
Алай академотпуск жаш аскерге чакъ-

ырылгъаны бла байламлы берилген 
эсе, ол къуллукъ этген кезиуге пенсия 
тохтатылады. Инсан жангыдан окъуугъа 
къайтса, ол да берилип башлайды. 

Ауушханны юй бийчеси акъылбалыкъ 
болмагъан сабий  ёсдюргени ючюн пен-
сияны алып тургъанлай, жангыдан эрге 
баргъанлыкъгъа, ахчаны алгъанлай 
къаллыкъды. Алай жангы эрде болуп, 
ишге кирсе, тёлеуле тыйыллыкъдыла. 
Ызы бла ишден чыкъса, эрде болгъаны 
ючюн пенсия жангыдан бериллик тюй-
юлдю. Ёксюз сабийлени юйюрге алып 
ёсдюрселе да, ала пенсияларын алыр-
гъа эркиндиле. Алай аланы аталарыны, 
аналарыны да атлары белгисиз болуп, 
юйюрге алай алсала, алагъа пенсияны 
бу тюрлюсю берилмейди. 

ЭСГЕРТИУ: тукъумлары, адреслери, 
телефонлары  эм окъууларыны болжа-
лы (академотпуск бла байламлы) тюр-
леннгенлерини, пенсияны тохтатыргъа 
тийишли кезиулени (23 жылгъа дери 
окъууну бошау, ишге кириу) юслеринден 
Пенсия фондха заманында билдирирге 
тийишлидиле. 

ХАБИБУЛЛАХЛАНЫ 
Зульфия.

Пенсия фонд 

Тюрк маданиятны халкъла 
аралы «Тюрксой» биригиую  
жыл сайын культурада, искус-
ствода, адабиятда жетишим-
ле этген жашларыбызны бла 
къызларыбызны белгилегени 
тёре болуп къалгъанды. Был-
лай ариу ишни юсюнде же-
тинчи кере жыйылгъан жюри 
театр искусствода халкъла 
аралы саугъала кимге тий-
ишли болгъанларын белги-
легенди. Саугъаланнганланы 
арасында Къулийланы Къай-
сын атлы малкъар къырал 
драма театрны актрисасы 
Таппасханланы Азретни къы-
зы Галима да барды.

Галима 1966 жылда  Шимал 
Кавказда къырал искусство-
ланы институтуну актёр бё-
люмюн бошагъанды. Андан 
бери малкъар сахнада кёп 

жигитлени сыфатларын къу-
рагъанды. «Гошаях бийче» 
деген трагедияда ол Гошаях 
эди, сюймеклик бла кюйюм-
люк сынагъан бийче. «Бийнё-
герде» – Бабух, баш жигитни 

сюйгени.   «Учхан жулдузда» 
– Балжан, къыл къобузчу 
Абайланы Солтанбекни жа-
шау нёгери, «Чонай къатын 
алады» деген комедияда – 
Танзиля, бай киши ызындан 
тюшген къыз, «Ревизорда» 
– Марья Антоновна, «Эзопда» 
– Мели, «Трактирщицада» – 
Ортензия, «Африканецде» 
– Татлыхан, «Жашау ёрлеу-
дю» деген драмада – Илхам, 
«Сюймекликни поэмасын-
да» – Ханифа, баш жигит 
Зулейханы шапасы. «Фило-
софияны докторунда» – ажа-
шып, башха юйге келин болуп 
кирген Клара, «Ёрюзмекде» 
– баш жигитни алдаргъа 
кюрешген обур, «Акъ гюлде» 
– Айсуу, «Шамай къалада» – 
жесирликге тюшген Шербет, 
дагъыда аны кибик рольланы 

юсю бла таныйдыла малкъар 
къараучула саугъалы къы-
зыбызны. Галиманы режис-
сёрла сабий спектакльлеге 
да сюйюп чакъырадыла. Ол 
Къабарты-Малкъарны къы-
рал саугъасыны лауреатыды.

Коронавирус бла байлам-
лы аны Тюркде бериллик 
саугъасы бираз кечикгенди. 
Галиманы ары чакъырып, 
премиясын 17 майда Стам-
булда берирге деп оноу этил-
генди. Таулу къызны аллай 
халкъла аралы театр саугъ-
агъа тийишли болгъаны къу-
уандырады, ёхтемлендиреди 
бизни – аны жерлешлерини. 
Фахмулу Галима энтта да кёп 
кере хорламлы болсун!

КЕРТИЛАНЫ Сакинат.

Зольск муниципал районну 
тарых Краеведение му-

зейи «Шедевры территории 
Победы» атлы халкъла аралы 
конкурсха къатышханды. Ол 
Уллу Хорламны жетмиш алты 
жылына жораланнган «Терри-
тория Победы» деген халкъла 
аралы проектни чегинде къу-
ралгъанды. Анга 130 музей 
къатышхандыла, ол санда 
Россейден, Беларусьдан, Аб-
хазиядан эм Донецк Республи-
кадан да. Анда музей фонд-
лада сакъланнган суратлау 
искусствону Уллу Хорламгъа  
аталгъан чыгъармаларыны 
юсюнден видеогъа алыннган 
хапарлауларыны саны 156-гъа 
жетгендиле.  

Конкурсну баш борчу ду-
нияны маданият хазнасын 
сакълауду эм айнытыуду, ёсе 
келген тёлюлени ниет, патриот, 
эстетика жаны бла юйретиуде 
искусствону магъанасын ёс-
дюрюудю. 

Зольск районну музейи бу 
конкурсха РФ-ни Художни-

клерини союзуну члени, Ингу-
шетия Республиканы сыйлы 
художниги, Кавказда мамыр-
лыкъны кючлендириуге этген 
къошумчулугъу ючюн эсгериу 
майдал бла саугъаланнган 
Баккуланы Къаншауну жашы 
Владимирни «Зылгъы эл» 
деген чыгъармасын ийгенди. 

- Бу чыгъарма 2018 жылда 
12 октябрьде бизни музей-
ибиз ачылгъан кюн Черек 
муниципал райондан саугъ-
агъа берилгенди. Баккуланы 
Владимирни чыгъармала-
ры таулу миллетни жашауун, 
адетлерин ачыкълайдыла. 
Кёчгюнчюлюкню къыйынлыкъ 
кёргюзтген суратлары да аны 
ишлеринде аслам жерни ала-

дыла. «Зылгъы» - аллайладан 
бириди. Бакку уллу аны, ол эл 
уруш башланнгынчы къаллай 
болгъанын анда жашагъан 
адамладан соруп, сора сабий 
заманында кёрген затларын 
эсине тюшюре, алай жазгъан-
ды ол суратны, дейди район 
музейни таматасы Галимат 
Макоева.

Суратда таулу тиширыуну 
кийиз ургъан кёзиую кё-

рюнеди. Аны кийими, сыфаты 
уруш башланнгынчы заманны 
шагъатлайды. Дагъыда элни 
юйлери кёрюнюпдю. Ала тау-
лулада тёрели тапкалача салы-
ныпдыла. Бизни музейибизде 
болгъан суратладан бу чыгъ-
армагъа жетген жокъду, деп 
белгилейди Галимат Макоева. 
«Ол тарыхны бир кезиуюн, тау-
луланы эллери кёчгюнчюлюкге 
дери къаллай болгъанын толу 
ачыкълайды. Кёчгюнчюлюк 
бошалып онюч жылдан сора 
да, кёпле кеслерини журтла-
рына къайталмагъандыла, 
эллерини тюбюнде, алгъын 
мирзеу салыучу ёзенледе 
жангы юйле ишлеп, алада 
жашайдыла», - деп къошады 
Галимат Макоева. 

Бизни газетибизге чыгъар-
маны автору Баккуланы  

Владимир айтханына кёре, 
бу тема анга бек жууукъду. 
Жазгъаныны сылтауу - Черек 
ауузунда кёчгюнчюлюкден 
сора тылпыу кирмей къалгъан  
тау эллерибизни сыфатларын 
суратха салып, келир тёлюле-

ге белгили этиудю. 
- Баккулары Огъары Мал-

къарда Кюнлюмде жашагъ-
андыла. Алай Уллу Ата журт 
урушдан сора Кюнлюм да, 
кёп башха эллеча, жаланда 
хурулада къалгъанды. Ишни 
башы уа былай болгъанды. 
2008 жылда Черек районну 
администрациясыны башчы-
сы Темиржанланы Махти бла 
келишим этеме да, жыйырма 
эки суратдан  къуралгъан уллу 
цикл жазама.  

Бу иш бир юч, тёрт жылгъа 
созулгъанды. Быллай магъ-
аналы затланы, биринчиден, 
тынгылы хазырланып, хар элге 
барып, аланы сакъланнган юй 
тюплерине, тийресине, хурула-
рына кёре реконструкция этип, 
анда жашап кетген адамладан 

соруп, сурап, хар затны бир-
ге келишдирип, тийишдирип 
башларгъа керек эди. Керти-
си бла да, манга ол элледен 
чыкъгъан, алада жашап кетген 
адамла эслеринде къалгъан 
затланы айтып бек болушхан-
дыла. Бюгюн мен аланы кёбю-
сюню атларын эсимде тутмай 
эсем да, барына да жюрек 
ыразылыгъымы билдиреме. 

Зылгъы элни суратлагъ-
анымда уа , бу ишиме 

Тогъузаланы Магометни къо-

шумчулугъу уллуду. Ол, эсинде 
къалгъан кёп затланы айтып, 
мен аланы суратха тюшюр-
генме. Артда мен Магометге 
энчи Зылгъы элни дагъыда 
бир тюрлюсюн жазгъанма . 
Сау болсун.  Бу сурат Зольский 
районнга тюшерикди да, аны 
бу тукъум конкурсха иерикдиле 
деп эсимде да жокъ эди, - де-
генди автор.

Конкурсда хорлагъан чыгъ-
арманы адамла онлайн 

ха лда къол кётюрюу бла 
сайларыкъдыла. Аны ючюн 
https://victorymuseum.ru/
online-programs/competition/
shedevry-territorii-pobedy/
detail.php?w=territoriya-29-
ea91f9180409&id=79567&fbc
lid=IwAR0z8qBGGs2aBah2
FbQrZSKx9WsI6AmmNcaeN

TVVcHbktgD-EsNQzggq6DQ 
ссылка бла кирирге керекди. 
Къол кётюрюу 2021 жылны 6 
апрелинден башлап 9 майгъа 
дери бардырыллыкъды.

Эсеплени чыгъарыу 11 май-
да ётерикди. «Интермузей» 
битеу музейлени халкъла ара-
лы фестивалы бардырылгъан 
заманда хорлагъанланы са-
угъалау боллукъду. Газет окъ-
уучуланы да къол кётюрюрге 
чакъырабыз.

ДОДУЛАНЫ Мадина.

Ставрополь крайны «Эври-
ка» регион жаш тёлю илму 
конкурсунда Кисловодск ша-
харда жашагъан Кючюкла-
ны София хорлагъанды. Ол  
сакъатлыкълары болгъан са-
бийлеге мультисенсор  отоуну 
шёндюгю техника амалланы 
хайырланып  къалай жараш-
дырыргъа боллугъуну юсюн-
ден проектин кёргюзтгенди.

Бюгюнлюкде таулу къыз 11-
чи классны окъуучусуду. Жаш 
болгъанлыкъгъа,  бу жолгъа 
дери да бир кере къытхан-
ды быллай  эришиуде. Аны 
туризм бла байламлы про-
екти - Кисловодск шахарда 
жюрюрча онлайн-гид - 2019 
жылда да бек игиге санал-
гъанды. Бу жол а ол социал  
сфераны сайлагъанды.

- Школда, къайда да кёп 
тюберге тюшгенди сакъат-
лыкъларына бир кесек уялып, 
кеслерин  таукел жюрютал-
магъан адамлагъа. Мени 
оюмума кёре, хар школда да 
иги эшитмеген, иги кёрмеген 
сабийле кеслерин юйлерин-
деча жюрютюр ючюн энчи 
отоула болургъа керекдиле. 
Аланы къурар ючюн аллай 
сабийле бла ишлеген, аланы 
энчиликлерин ангылагъан 
специалистле эмда социал  
магъаналы проектни жаша-
уда бардырыргъа хазыр бол-
гъан инвесторла керекдиле, 
- дейди София.   

 
КЪАСЫМЛАНЫ Аминат.

            Таулу миллетни турмушуну 
кёп шартларын туура этген сурат 

Себеплик

Галиманы фахмусуна  –  бийик  багъа

Жетишим

Софияны проекти – 
сайлама

Черек районну Огъары 
Малкъар элинде  Мадани-
ят юйню жангыртыу  ишле 
башланнгандыла. Бу мекям 
1964 жылда ишленнгенди 
эмда 15 жылны ичинде анга 
къол тиймегенди, ол оюлур 
халгъа жетип тура эди.

Энди анга тынгылы ре-
монт этилликди, тышы, ичи 
да жангыртыллыкъдыла, 
терезелери бла эшиклери, 
жылыу берген эмда ток 
ызла да алышындырыл-
лыкъдыла. Аладан сора 
да, сахнаны тюрлендирирге 
белгиленеди. Саулукъла-
рында кемчиликле бол-
гъанла да эсге алыннган-
дыла, алагъа тап болурча 
мадарла этилликдиле. Ол 
ишлеге федерал, респу-
бликалы эмда жер-жерли 
бюджетледен 20 миллион 
сомдан артыкъ бёлюнн-
генди. 

Огъары Малкъарны Ма-
даният юйюн жангыртыу 
«Культура»миллет проектни 
хайыры бла бардырылады.

САУГЪАЛАУ

ДАРАЖА

Огъары Малкъарны 
Маданият юйюн жангыртыугъа – 

20 миллион сом

-Аулиат Фуадовна, бюгюн-
люкде   республикада  бу 
ауруу бла байламлы болум 
къалайды?

- Ауруу, жарсыугъа, жай-
ылады. Бусагъатда да  кё-
пле ауруйдула. Мен  толу 
ийнаныпма, вакцинацияны 
халкъыбызны жарымындан 
аз асламы  этдирсе окъуна, 
бу палахдан къутулаллыгъы-
бызгъа.

Ковидни тохтатыуну дагъы-
да бир амалы барды. Быллай 
кезиуде, бир онг болуп,  адам-
ланы бир  къыралдан баш-
хасына   барыуларын бираз 
тохтатыуду. Уллу кёллюлюк 
да уллу хата салады. Кёпле 
бетлерине къапла киймейди-
ле, жыйылыулагъа, къууан-
члагъа, тойлагъа барадыла. 
Алай бла  аурууну бир бирле-
рине жукъдурадыла. 

-Керти окъуна,  бир кезиуде 
ауругъанланы саны иги да 
селейген эди. Ол заманда 
адамла къалай эсе да бошла-
нып къалгъан эдиле. Андан а  
экинчи «толкъуну»  мычымай 
жетгенди.

- Ма бусагъатда да  алай 
болгъаннга ушап турады. 
Кёпле къапла да жюрютмей-
диле, кёп адам жыйылгъан 
жерледен да кери болмай-
дыла. Энди  пандемияны 
ючюнчю «толкъуну» жетер 
деген къоркъуу барды. Эндиги  
вирус а бютюнда  къоркъуулу 
боллугъун алимле айтып ту-
радыла. Аны  къалай, не бла 
багъаргъа керек болгъаны да 
белгисизди. 

-Вакцина уа ол коронави-
русну ол жангы тюрлюсюн-
ден къоруулаяллыкъмыды?

- «Спутник V» вакцинаны  
эки тюрлю аденовирусу бар-

ды. Ала тынгылы тинтил-
гендиле.  Аны эки жолда 
этилгени да адамны чархы-
на  тап келирчады. Биринчи 
кезиуден сора организм, 
ма келди мени  жауум, мен 
анга къажау сюелирге ке-
рекме деп, кесин къоруулай, 
ишлеп башлайды, алай бла  
антитела жаратыладыла. Ол 
заманнга 21 кюн ётеди да  
вакцинаны экинчи кезиую 
жетеди,  адамны  чархы  аны 
кёргенлей а,  сенсе да, мен 
сени таныйма деп тюбеп, 
аны бла  къанлы къазауатха 
кире, биягъы антителаларын 
жаратады. Башхача айтхан-
да, ол аны андан ары жайы-
лыргъа къоймайды. 

Вакцинаны  эки  кезиуюн да 
этдирген адам 91 процентге 
ковидден къорууланады, ау-
руса да, шёндюча, къыйын 
ётмейди аурууу. Андан ары 
хатасы да азаяды. 

Вакцинация бирлеге - эки 
жылгъа, башхалагъа - жыл-
гъа, ючюнчюлеге да  жарым 
жылгъа жетеди.

-Сора, арсарсыз,  барып, 
дарман салдырыргъа ке-
рекди.

-Хау. Андан къачар, къор-
къур кереклиси жокъду. Бизни 
бу  вакцинабызны  дунияны 
60 къыралында тинтип, аны 
хайырлылыгъына, къоркъуу-
сузлугъуна, адамны чархына, 
санына  бир тюрлю хатасы 
болмагъанына да  тюшюнн-
гендиле. Хау, биринчи заман-
да  18-60 жыллары жетгенле-
ге этиле эди укол. Тинтиуле 
бардырылгъандан сора уа 
60 жылдан абаданлагъа да  
хайырлылыгъын  билгендиле. 
Алай бла бизде  Уллу Ата журт 
урушну ветераны 102-жыл-

лыкъ, 92-жыллыкъ да привив-
ка этдиргендиле.   Ала бек тап 
халдадыла.

-Дарман салдырыргъа жа-
рамагъанла да болурла?

-Аллайла бек аздыла: ал-
гъын вакцинация этилгенде 
аллергия реакциялары бол-
гъанла эмда химия этилген 
онкология саусузла, лучевой 

терапия этилгенле.  
-Бусагъатда къыралда юч 

вакцина барды, къайсысы 
бегирек хайырлыды?

- Б и з н и  п о л и к л и н и к а д а 
«Спутник-V» дарманны хайыр-
ланабыз. Андан бюгюнлюкде  
битеу республикада 27 минг 
адамгъа салыннганды.  Къу-
ру бизни поликлиникада  3,5 
минг  адам  вакцинацияны 
ётгенди. Ала артда къанла-
рын бергендиле да, антитела 
деген затла болгъанларын 
билгендиле.

-Вакцинаны этдирир ючюн, 
алгъа къаллай да болсун, 
бир тюрлю тинтиуню ётерге 
керекмиди?

-Адам эки ыйыкъ андан ал-
гъа тыш къыралдан неда баш-
ха шахардан юйюне къайтды 
эсе, саусуз  адамны къатында 
болду эсе, врач анга бир нен-
ча соруу береди, температура-
сын, къан басымын  тинтеди. 
Ма андан сора оноу этеди 
дарман салдырыргъа керек 
болгъанын бла къалгъанын. 

Дагъыда къан басымлары 
бийик болуп, ол тап халгъа 
келгинчи, биз алагъа  дарман 
салмайбыз.  Адам ковидден 
ауруп, андан бери жарым жыл 
озду эсе, аны иммунитети бар-
ды. Алай  андан сора  вакци-
наны этдирмей жарамайды.

-Дарман салдырырдан ал-
гъа эмда андан сора нени 

эсде тутаргъа керекди?
-Укол этдирирден алгъа 

эмда артда юч кюнню ичин-
де адам  аракъы, чагъыр ич-
мезге, билекни жибитмезге, 
укол этилген жерни къашы-
мазгъа, анга  бир тюрлю зат  
жакъмазгъа, уллу спорт бла, 
башха  къыйын иш бла кю-
решмезге, жер къазмазгъа, 
ауур зат кётюрмезге, футбол 
ойнамазгъа, хамамгъа, сау-
нагъа бармазгъа, дагъыда 
алагъа ушаш затла бла кю-
решмезге керекди.

- Ашны уа айыртларгъа 
керекмиди?

-Эки-юч ыйыкъны ичинде 
иммунитет тынгылы болур 
ючюн белоклу, саулукъгъа 
хата келтирмеген, юйде ке-

синг  хазырлагъан  аш-сууну 
аслам хайырлансанг игиди. 
Ала - эт, жау, бишлакъ, сют, 
айрандыла. Шоколадны, жи-
лекни , алагъа ушаш  жарыкъ 
бояулу затланы  ашаргъа 
жарамайды. Ала аллергияны 
къозгъайдыла. Къозладан, 
тузлу затладан, консервала-
дан, къакъсытылгъан   къый-
маладан, бишлакъдан да бир 
ауукъ заманнга айырылыргъа 
тюшеди.

-Вакцина этдирген адамны  
ол кюн температурасы кётю-
рюлдю эсе, дарман ичерге 
боллукъмуду?

-Хау, парацетамолну. Алай 
ансыз да бир ненча сагъатдан 
къызгъаны кетерикди. 

-Аулиат Фуадовна, сиз ке-
сигиз эмда мында ишлегенле 
вакцина этдиргенмисиз?

-Этдирмей а. Врач эмда  
медицинада ишлеген башха 
адам  аллына келгенни  ау-
руу бла жукъдурургъа жара-
майды. Саусуз аны аллына 
ышанып келеди. Биз дарман 

салыуну 6 январьдан баш-
лагъанбыз да, бюгюнлюкде 
да бардырабыз. Саусузла бла 
врачладан, медсестраладан, 
башха медицина персоналдан 
кёп  киши да  тюбешмейди. 
Аны себепли биз кесибизни 
къорууларгъа керекбиз. 

Бизде вакцинацияны бар-
дыргъан эки кабинет иш-
лейди, хар инсан да, кесине 
тап заманда  келип, дарман 
салдырыргъа боллукъду.  Ка-
бинетле эрттенликде сагъат 
сегизден  ингирликде жети-
ге  дери ишлейдиле. Бизде 
дарманны сакъларча битеу 
керекли затла да эсге алынып-
дыла. Вакцина -18 градусда 
сакъланыргъа керекди, анга 
деп камерабыз барды. Ким 
да участка врачына сёлешип,  
госуслуги порталда да жазды-
рылып, белгиленнген заманн-
га келирге болады. 

Кеси алларына жюрюял-
магъан адамлагъа, санларын-
да къыяулары болгъанлагъа, 
къартлагъа юйлерине барып, 
дарман салабыз. Вакцина эт-
дирир ючюн паспортунг, стра-
ховой полисинг эмда снилсинг 
биргенге болургъа керекдиле. 
Битеу хар зат да  хакъсызды. 

Кёпле вакцина этдирирге 
сюймейдиле. Ма аллай адам-
ла кеслерини, жууукъларыны 
юсюнден сагъыш этмейдиле.  
Бусагъат аурууну ючюнчю 
«толкъуну» келгенлей, ау-
ругъанланы саны да ёсерге 
къоркъуу барды. Жабылгъан 
госпитальланы жангыдан 
ачаргъа тюшерикди. Алай 
болса уа, жюреклери ауругъ-
анла, башха, эрттеден бери 
ауруулары болгъанла, биягъы  
бакъдырыр амал тапмай, 
къыйналлыкъдыла. Аны се-
бепли, дагъыда бир кере 
къайтарып айтама, кесигизни, 
жууукъларыгъызны, ахлула-
рыгъызны да саулукъларын 
сакълагъыз,  анга уа  жаланда 
бир жол барды - вакцинация 
этдириу.

Ушакъны ХОЛАЛАНЫ 
Марзият бардыргъанды.

Суратны автор алгъанды.

Къыйын ауругъан сабийлеге операциягъа 
халкъдан ахча жыйыу тёре болуп къалгъанды.  
Аллай юйюрлеге къырал нек болушмайды? Мил-
лионла къоратыргъа керек болгъан  аурууладан 
къыйналгъан сабийлени саны жылдан-жылгъа 
кёпден-кёп болуп нек барады? Аны юсюнден 
кесини оюмун Россейни Илмула академиясыны 
академиги Александр Разумов айтады.

-Амалсызгъа къалгъан ата-аналаны: «Болушугъуз 
сабийиме»,-деп, телевизордан жалынып сёлеш-
генлерин кёрсем, манга да, алимгеча, бек къыйын 
кёрюнеди ол. Аллай зат бизни деменгили къыралы-
бызгъа бедишликди деп, алай къарайма. Январьда 
президент къыйын эмда аз тюбеген аурууладан 
ауругъан балачыкълагъа  болушууну фонду къурал-
гъанын билдиргенди. Анга уллу файда тюшгенледен 
жыйылгъан ахча ётдюрюллюкдю. 

Ол игиди, алай ишни башы анда тюйюлдю. Къы-
ралда саусуз сабийлени саны ёсюп барады.  Ол а 
бизде ауурлукълары болгъан тиширыулагъа тийиш-

лисича къаралмагъанын кёргюзтген шартды. Совет 
Союзну заманында алагъа консультатив болушлукъ 
бек иги къуралгъанды. Ол а бир-бир аурууланы, сёз 
ючюн, даун балачыкъланы, терк ачыкъларгъа онг 
бергенди. Ата-аналагъа аны юсюнден билдирген-
диле, не этерге боллукъларын да юйретгендиле. 
Бюгюнлюкде ол зат жокъду.

Не айтдыраса, перинатал арала иги кесек къурал-
гъандыла. Аланы борчлары  сабийлени саулукълу 
болуп тууарча этиудю. Хал а башха тюрлю болуп 
чыкъгъанды: ма алада тууадыла къыяулу сабий-
лени кёбюсю, алгъынча роддомлада уа саулукълу 
балачыкъла дуниягъа жаратыладыла.

Айхай да, саусуз сабийлеге багъаргъа керекди. 
Алай андан эсе магъаналы борч барды - аллайла-
ны азайтып, саулукълуланы кёбейтирге. Белгили 
врач-педиатр Александра Баранова айтханнга кёре, 
бюгюнлюкде саулукълары бла сабийлени жаланда 
20 проценти тууады. Акъылбалыкъ болур заманнга 

уа аланы 8 проценти къаллыкъды!
Ол хал жаланда Россейде тюйюлдю. ООН-ну 

шартларына кёре, бюгюнлюкде юч тиширыудан 
жаланда биринде тууады саулукълу балачыкъ!

Инвалидлени саны бла ишлегенлени саны – бир 
бири бла байламлы болгъан кёрюмдюледиле. Къы-
ралны экономикасы, аны миллет къоркъуусузлугъу 
да ма алагъа кёреди. Демография мадарла бла ол 
проблемадан къутулур амал жокъду. Ма ол 20 про-
центни саулукъларын  абадан болур заманларына 
дери сакъларгъа керекди. 

Экономистле къууандырырча шартла келтирмей-
диле: 2050 жылгъа Россейни халкъыны саны 98 
миллион адамгъа дери азайырыкъды деп.  Анга 
кёре, халкъны саулугъун сакълау властьны баш 
борчу болургъа керекди.

ТЕКУЛАНЫ Хауа хазырлагъанды.    

Кесигизни, жууукъ-ахлугъузну къоруулауну
жангыз да бир амалы барды – дарман салдырыу
Коронавирус  аурууну  анга къажау дарман салыу 

бла хорлаяллыгъыбызгъа кёп къыралла тюшюннген-
диле. Россейде да ол акция тохтаусуз барады. Болсада 
анга ийнанмагъанла, уллу кёллю болгъанла, болмачы 
хапарлагъа ийнаннганла да алыкъа кёпдюле. Биз тюр-
лю-тюрлю специалистле, дарман салдыргъанла бла да 
сёлешип, аланы оюмларын басмалай турабыз. Бюгюн 
а РФ-ни эмда КъМР-ни сыйлы врачы, 1-чи номерли по-
ликлиниканы баш врачы, республиканы тиширыула-
рыны советини таматасы Каскулова Аулиат  бла ушакъ 
этебиз.

Бизде саусуз сабийле кёпден-кёп болуп нек барадыла?

Къазанда каратеден «Кубок Акъ 
Барс» деген битеуроссей эри-
шиуле бардырылгъандыла. Анга 
къыралны 35 регионундан 1300-
ден аслам спортчу къатышханды.

Анда бизни республикадан жаш 
каратечиле да сермешгендиле. 
Биринчи жерлеге кеслерини жыл 
сан эм ауурлукъ къауумларында 
Дамир Сижажев, Аслан Ахамго-
тов, Аскер Губашиев чыкъгъанды-
ла. Кюмюш майдалны Байсыланы 
Султан къытханды.

КУЛЬЧАЛАНЫ Зульфия.

Республиканы Спорт министер-
ствосу билдиргеннге кёре, Орёл 
шахарда 12-17 жыллары толгъан 
спортчуланы араларында всести-
левой каратеден Россейни бирин-
чилиги ётгенди. Анга къыралны 
55 регионундан 2000-ден аслам 
гёжеф къатышханды. 

Бу спортну федерациясыны 
президенти Рамиль Габбассов 
айтханнга кёре, бу  эришиулеге 

быйыл бек кёп адам къатышханды. 
Номинацияланы жангыз биринде 
164 гёжеф демлешгенди. Аллай бо-
лумлада къытхан спортчу бир талай 
замандан дунияны бла Европаны 
биринчиликлерини призёру болур-
гъа тийишлиди деп айтырчады. 

Уллу конкуренциягъа да къара-
май, толу контакт деген бёлюмде 
бизни республикабыздан гёжефле 
9 майдал къытхандыла. Кеслерини 

Сюд приставланы  феде-
рал службасыны КъМР-де 
управлениясында «Жа-
рыкъ жулдузчукъла» деген 
ат бла Битеуроссей фе-
стиваль-конкурсну регион 
кесеги бардырылгъанды. 

Аны баш мураты - юйюрню 
магъанасын кётюрюудю, 
ёсюп келген тёлюню патри-
от ниетде  эмда инсанлыкъ  
жууаплылыкъны сезерча 
юйретиудю. 

 Б ы й ы л  к о н к у р с -
ну  «Жыр» бёлюмюне 
8-16-жыллыкъла къатыш-
хандыла. Биринчи жерге 
кеслерини къауумларын-
да Гужоланы Сафият, 
Азаматланы Мариям, 
Тхабисимова Алина, Кур-
шева Арина, Мальбахова 
Арнела чыкъгъандыла. 
Комиссиягъа уа  Сюд 
приставланы  федерал 
службасыны КъМР-де 

управлениясыны Жама-
уат советини къаууму да 
киргенди.

Конкурс быйыл бла он-
тёртюнчю кере бардыры-
лады. Аллай бир жылны 
ичинде анда хорлап, кёп 

сабий тюрлю-тюрлю фах-
му жаны бла атларын 
айтдыргъанды. Аланы 
иги кесеги республиканы, 
къыралны да энчи эмда 
бийик окъуу юйлеринде 
билим алгъандыла. Окъуй 
тургъанла да кёпдюле. 
Алай эсе уа, конкурс фах-
мулу сабийлени ачыкъ-
лау, аланы мындан ары 
айныуларына себеплик 
этиу жаны бла борчун 
толтургъанды.

ХОЛАЛАНЫ Марзият.
СУРАТДА: конкурсда хор-

лагъан къызчыкъла.
Суратны автор алгъанды.

Жаш каратечилерибиз – алчыла

Эм кючлюле Тюркде 
эришиулеге атланырыкъдыла

Мураты - 
фахмулуланы ачыкълау

Нальчикде «Гладиатор» спорт 
комплексде тхэквондодан «Дети 
Кавказа» деген тёрели битеурос-
сей эришиуле  (WTF) барадыла. 
Алагъа Россейни юг тийресин-
ден 12-14 эмда 15-17-жыллыкъ 
спортчула – битеу да 200-ден 
аслам адам - къатышады.

Юч кюнню ичинде жашлагъа 
бла къызлагъа, дагъыда юниор-

лагъа  40 майдал ючюн къаты 
кюреширге тюшерикди. 

Эришиуле битеу санитар мар-
дала эсге алыу бла къуралгъан-
дыла.

Турнирни кезиуюнде 10-11-жыл-
лыкъ  сабийлени  арасында 
СКФО-ну фестивалы да ётгенди. 

Талай  кюн алгъа Кёнделенде Уллу 
Хорламны кюнюне жораланнган 
чариш ётгенди. Эришиуню ачылы-
ууна Элбрус районну администра-
циясыны башчысы  Залийханланы 
Къаншаубий, районну физкультура 

эм спорт жаны бла комитетини  
таматасы Жаппуланы Магомет эм 
башхала къатышхандыла.

Къаншаубий Хажи-Омарович 
бу ишге къатышханлагъа эм аны 
къурагъанлагъа ыспас этип, бу 
Хорламны кюнюне жораланып 
бардырыллыкъладан биринчиси 
болгъанын чертгенди.

Чаришни  къурагъанла уа Кён-
делен элни администрациясы эм 
спонсорлукъ этген элли жашла 
болгъандыла. Битеу да эриши-
улеге республикадан 43 атчы 
къатышханды. Ала  таза къанлы 
эм къанларында къошакълары 

болгъан атлада 2,5  эмда 17 кило-
метрге чапхандыла. 2,5 километ-
рге чабыуда жашла ючге юлеши-
нип эришгендиле. 17 километрге 
уа - экиге.  Хорлагъанла ахча 
саугъала, кубокла, майдалла эм 

грамотала бла белгиленнгендиле.
Биринчи келгенлеге ахча саугъа 

10 минг сомну тутханды. Экинчиле-
ге - 5-шер минг, ючюнчюлеге 3-шер 
минг жетгенди. 

Сёз ючюн, яникойчу Аликберланы 
Ахмат, бу чаришде 2,5 километрге 
чапханла бла эрише, финишге 
экинчи болуп жетгенди. Усталыгъы 
медицина бла байламлы болгъан-
лыкъгъа, ол атла тутады, республи-
каны тийресинде бардырылгъан 
быллай эришиулеге  къатышханлай 
турады.

ТАППАСХАНЛАНЫ Аминат.
СУРАТДА: Аликберланы Ахмат.

жыл сан къауумларында Азамат 
Хашкулов (55 кг.), Темирлан Бакса-
нов (60 кг.), Темуккуланы Ахмат (65 
кг.) алтын майдалланы алгъанды-
ла. Кюмюш майдаллагъа уа Алим 
Казанов (55 кг.), Гузиланы Ахмат 
(70кг.), Гузиланы Магомет (85 кг.) 
тийишли болгъандыла.  Дамир 
Бетрозов (55 кг.), Имран Шурдумов 
(50 кг.), Алтууланы Алан (65 кг.) 
«доммакъла» бла къайтхандыла. 

С3 бёлюмде (къорууланыу амал-
лада толу контактлы сермешле) 
биринчиле Руслан Кармов (64 
кг.), Валерия Переяслова (51 кг.) 
болгъандыла. Экинчи жерни уа Ма-
ирбек Темроков (64 кг.) алгъанды. 

Бу эришиуде усталыкъларын кёр-
гюзтгенле, Россейни баш къаууму-
на кирип, дунияны биринчилигине 
бла чемпионатына хазырланы-
рыкъдыла. Ол а ноябрьде Тюркде 
ётерикди. 

Спортчула тренерле Шахмыр-
заланы Шахмырзада, Алан Мако-
евде, Мурат Сабанчиевде, Даут 
Кешевде, Казбек Майрамуковда, 
Мухамед Дышековда, Руслан Шо-
геновда, Рустам Гудовда жарау 
этедиле. 

ДОДУЛАНЫ Мадина.

«Газпром межрегионгаз 
Нальчик» предприятияны 
специалистлери быйыл 
газ ызлагъа эркинликсиз 
къошулуп, отлукъ урлагъан 
326 адамны тутхандыла. 
Аны юсюне дагъыда эсе-
плеучю приборланы кёр-
гюзтюулерин тюрлендириу 
бла байламлы 87 шарт 
тохташдыргъандыла. Кёк 
отлукъну урлагъанлагъа 
тийишли актла жазып, газ 
бла жалчытыуну тыйгъан-
дыла. Бузукълукъ этгенле-
ни жууапха тартыр хыйсап 
бла правону къоруулаучу 
органлагъа 249 материал 
жиберилгенди, деп бил-
диргендиле предприятия-
ны пресс-службасындан.

«Быллай законсуз иш-
лени ачыкълау жаны бла 
мындан арысында да 

мадар этилип турлукъду. 
Предприятиягъа къоранч 
келтиргенлеринден сора 
да, аманлыкъчыла кес-
лерине, тёгерекдегилеге 
къоркъуу саладыла. Та-
зирлени, сюдге тёлеулени, 
сетьлеге артха къошулурча 
бериллик ахчаны барын 
да бирге къошса, ол ур-
ланнган газны багъасын-
дан иги да кёп болургъа 
боллукъду. Аны себепли 
газны кесгинчи эмда ишин 
сюдге жибергинчи абонент 
борчун жапса - ол кесине 
игиди. Биз аллайлагъа онг 
берирге угъай демейбиз, 
борчларын кезиу-кезиу 
жабаргъа да къоябыз», - 
деп чертгенди компанияны 
башчысы Залим Вороков.

УЛБАШЛАНЫ МУРАТ.

Эсгертиу
 СПОРТ

Нальчикде – 
тёрели битеурос-

сей турнир 

Чариш

УЛЛУ ХОРЛАМГЪА ЖОРАЛАП

Сёзбер

Энине: 7. Аяулу. 8. Адакъа. 9. Агъаз. 10. Узада. 12. Алан. 13. 
Арба. 15. Атом. 19. Нарт. 20. Латин. 21. Ямал. 24. Улан. 25. Чалы. 
28. Къына. 30. Жууукъ. 32. Уууз. 33. Тана. 34. Оноу. 36. Тылы. 
38. Абаза. 40. Алам. 41. Ахыры. 42. Силпи.

Ёресине: 1. Файгъамбар. 2. Ууаз. 3. Тулу. 4. Сакъа. 5. Тала. 
6. Къарамашакъ. 11. Ат. 13. Ант. 14. Бал. 16. Тон. 17. Мая. 18. 
Атлаууч. 22. Тал. 23. Бай. 26. Дыбадылан. 27. Мукъуладис. 29. 
аят. 30. Жан. 31. Къан. 32. Уру. 35. Ма. 37. Ырыс. 38. Атыш. 
39. Ассы. 40. Атлы. 

Сурат – заманны кюзгюсю

ЭНИНЕ: 7. Къумач. 8. Келин 
мюйюшде жабыу. 9. Бизни 
миллетибиз. 11. Ариулукъ. 12. 
Сыйлы, жанынга жууукъ деген 
магъанада Къарачайгъа, Мал-
къаргъа да айтадыла алай. 13. 
Таурухдан келген жигит, аныча 
таралгъын деп сёз да барды 
халкъда. 14. Аяусуз этилген 
зат. 15. Затдан ангылаусуз 
адам. 17. Ол тойгъа жан са-
лады.  19. Иги деген сёзню си-
ноними. 21. Бояуну бети. 22. 
Мияла адыр. 25. Мылы жер. 
29. Тукъумну, къыралны да бир 
белгиси. 31. Жетишмеулюк. 
32. Юйню жылыуун ол тута-
ды. 33. Жазыучу Шауаланы 
... . 34. Аман ниетледен бири. 
35. Аллай ит арбазгъа киши 
къоймайды. 36. Келишиу.

ЁРЕСИНЕ: 1.  Нальчикни 

къыйыры. 2. Миллетибизни 
атын жюрютген эски ат. 3. Бир-
бир къыраллада аскер чын. 
4. Уллу кёгет. 5. Хасанияны 
эски атын эсге алсакъ, анда 
жашагъан. 6. Къышха алай 
да айтадыла. 10. Башы кирир 
адыргылы жер. 11. Ынна. 15. 
Кереклисинден кёбюрек. 16. 
Жууукъ. 18. Орта. 20. Шиш-
лик этгенде керек зат. 21. Зат-
ны этерге кюрешиу. 23. Ушкок-
ну тюрлюсю. 24. Къарачайлы 
жазыучу Байрамукъланы … . 
26. Эчкиле секирирге сюйген 
жер. 27. Музыканы тюрлюсю.  
28. Алгъын узакълыкъны аны 
бла тергегендиле. 30. Жан-
гылыкъны билдире, къычырып 
айланнган адамла. 31. Къыш-
да чыпынлагъа, ханслагъа 
къоннган къарчыкъ. 

Бу суратны манга былтыр берген эдиле. 
Аны жарашдырыргъа кезиу жетгинчи, жангы 
ауруу жайылып, карантиннге ашырдыла.

Бюгюн а аны  къагъытларымы ортасында 
тапханма. Мындагъы адамла кимле болгъан-
лары  уа белгисизлей къалгъандыла. Сурат 
бек  ариуду кесигиз кёргенден. Андагъы 
адамланы асламысы таулуладыла. Алынн-
ган а сюргюнню кезиуюнде этгенди. Кимле, 

къайда, къачан тюшгенлери ачыкъланса иги 
эди.  Ким биледи, газет окъуучуларыбыздан 
быланы  таныгъанла чыкъсала, редакциягъа 
сёлешип билдирселе, къууанырыкъбыз.

ОСМАНЛАНЫ Хыйса. 
Сюргюнде алыннган сурат. 

Быланы таныяламысыз?

Къабарты-Малкъар «Библи-
отека кече» деген битеуроссей 
акциягъа къошуллукъду. Аны 
чеклеринде республикада ки-
тапла сакъланнган жерлеге 

жолоучулукъла къураллыкъ-
дыла, мастер-классла ётерик-
диле, конкурсла, викторинала, 
адабият эмда информациялы 
сагъатла, китап-сурат кёрмюч-
ле, адабият-музыка ингирле 
бардырыллыкъдыла. Бу ишни 
планы бла КъМР-ни Маданият 
министерствосуну энчи сайты-
ны «Афиша» бёлюмюнде толу 
шагъырейленирге боллукъду.

«Библиотека кече» деген 

жыл сайын бардырылыучу 
акция быйыл Россейде онунчу 
кере ётерикди. Алай бла 24 
апрельде  битеу къыралда да 
китапханала, адабият музейле 

бла маданият арала энчи про-
граммаларын кёргюзтюрюк-
дюле. «Библиотека кечени» те-
масы быйыл былайды: «Китап 
– жулдузлагъа жол». Акцияла 
асламысында илмугъа бла тех-
нологиялагъа эмда космосха 
биринчи адам учханлы 60 жыл 
толгъанына жораланадыла.

Бизни корр. 

АКЦИЯ 

Китап - жулдузлагъа жол


